
○陞行人司馬正七品左右司輔爲從七品行人爲正八

品凡設官四十員

　〈先是所任行人多孝廉人才　上以其將命四方往往不稱使指至是始命以進士爲之几齎捧詔勑奉使外〉

　〈夷諭勞賞賜祭祀徵聘賢才賑濟飢荒整點軍馬等事則遣之餘非奉旨諸司不得擅差行人之任重矣〉

三月廷試進士賜張信等及第出身有差信浙江海寧人

○都督楊文魏國公徐輝祖安陸侯吳傑練兵防倭

四月詔陜西乾州立唐忠臣渾瑊祠○更定蕃國朝貢錢

五月定武職比試襲職凡內外指揮千百户子孫未及二

十歲者襲職至年二十乃比試年及者卽與試初試不中

襲職者惟食半俸二年後再比中者食全俸不中者降充

軍○推恩功臣官至二品以上者皆得賜第于鄉置享堂

樹碑先墓官爲給費○却安南朝貢○詔免孝子郝安童

軍役

　〈按安童永州祈陽縣人父玄戍定邊已卒安童補役以母老無他兄弟供養且有姑守節老而無依詣闕自陳〉

　〈上憐復其身〉

六月　上與侍臣論曰昔楚莊王謀事而當羣臣莫能逮

朝而有憂色魏武侯謀事而當羣臣莫能逮朝而有喜色

夫喜者矜其所長則志滿志滿則驕驕則淫佚敗日至矣

憂者憂其不足則志下志下必能虛心而受人則人孰不

樂吿以善道故莊王卒霸諸侯以興楚國武侯侵暴鄰國

--

而魏業日衰故人君遜志納善人臣以道事君則天下之

事無不濟矣

七月　上因改定書傳謂儒臣劉三吾等朕每觀天象自

洪武初有黑氣凝于奎璧今年春暮其氣始消文運當興

爾等宜考古證今有所述作以稱朕意於是禮遇諸儒甚

厚各賜以綺繒衣被

八月遣監生人才督天下吏民修農田水利○詔國子諸

生習讀春秋○詔賜文武百官鈔命宴于醉仙樓

　〈時海內太平　上欲與民偕樂乃命工部作十樓江東諸門外令民設酒肆接四方賓旅其樓有鶴鳴醉仙謳〉

　〈歌鼓腹來賓重譯等名旣而又增作五樓至是皆成故有見詔〉

九月靑州府日照縣民江伯兒以母病割脇肉食之不愈

乃禱于岱嶽祠誓云母病愈則殺子以祀旣而母病愈竟

殺其三歲子祭之有司以聞　上怒曰父子天倫至重禮

父爲長子三年服今百姓無故賊殺其子絕滅倫理亟捕

治之勿使傷壞風化遂逮伯兒杖一百謫戍海南因命禮

部定議旌表孝行事例行于天下禮部議曰人子之事其

親居則致其敬養則致其樂有疾則托之良醫投以善藥

至于呼天吿神情文懇切之至此爲人子所當爲也臥冰

割股前古所無雖出于後世亦是閒見至若割肝殘害尤

甚且如父母止有一子割肝割股或至喪生臥冰或至凍

